
尺蠖賦

作者：東方虯　唐

本作品收錄於《全唐文/卷0208》

六氣氤氳，四時平分，天道恍忽，是生萬物。化而為鳥兮，有鳴鳳之來儀；化而為蟲兮，

有尺蠖之能屈。原夫蠖之為生也。不飲不食，非榮非利，無欲進道，處身似智。幸稟天

地之生，亦承雲雨之施，哂搏擊而爭疾，輕爪牙而自致。其勇也，不怯雷霆之聲；其慎

也，寧勞鷹隼之鷙。浩然無悶之境，獨處不爭之地。多其順時而出，就暖而長，吐微絲

以逍遙，蹙緩步而來往。當靜泉澄，遇躁風興，屈伸進退，翼翼繩繩，同吹萬而生養，

體抱一以含宏。聖人書之以作誡，君子行之而足徵，況不才之下士，敢求伸以自矜？

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

Public domainPublic domainfalsefalse

X-GORB Books | zh.wikisource.org | CC BY-SA 4.0 1 / 1


